Коми Республикаса юрнуӧдысь Вячеслав Гайзер видлаліс Россия Федерацияса спорт министр Виталий Муткокӧд юалӧмъяс сы йылысь, кутшӧм федеральнӧй отсӧг виччысьны дінмуса мутасын спорт сооружениеяс стрӧитігӧн

Удж кузя аддзысьлігӧн сёрниыс муніс Сыктывкарын войтыркостса тшупӧда 50 метра кузьта бассейн стрӧитігӧн содтӧд отсӧг сетӧмын позянлун йылысь. Таысь кындзи, Вячеслав Гайзер висьталіс сы йылысь, мый федеральнӧй шӧринсянь отсӧгӧн регыд помасяс Раиса Сметанина нима республиканскӧй лызь комплекс выльмӧдӧм, кӧні 2015 воын лоас Мастеръяс костын лызьӧн ордйысьӧмъяс кузя кубок. Удж кузя аддзысьлӧмын Россияса спорт министркӧд участвуйтіс Коми Республикалӧн мортӧс ёнмӧдан да спорт агентствоса юрнуӧдысь Николай Гордеев.

Вячеслав Гайзер торйӧн сувтліс 2013 волӧн, кутшӧм Коми Республикаын вӧлі Физкультура да спорт воӧн, кывкӧртӧдъяс вылӧ да пасйис, мый тайӧ воын [2014 — Коми Республикаын дзоньвидзалунлы сиӧм во - Пасйӧд] уна проект, кутшӧмъясӧс веськӧдӧма дзоньвидзалун видзӧм вылӧ, водзӧ кутас пӧртсьыны олӧмӧ.

Таысь кындзи, Вячеслав Гайзер козьналіс Виталий Мутколы республикалысь спортивнӧй талисман - Йӧрапиӧс, коді кутас участвуйтны Россияын футбол кузя мирса чемпионатлӧн–2018 талисманъяс конкурсын. 

«Ӧні водзмӧстчысь группа, коді вӧзйис Йӧрапиӧс лоны Мирса чемпионатлӧн талисман вылӧ кандидатӧн, дасьтӧ документъяс, легенда, презентация вылӧ материалъяс. Тӧда, мый йӧрапиӧс кужӧмӧн петкӧдласны и ошкас сійӧс быд спорт радейтысь. Йӧрапи — ён, повтӧм, тэрыб, нырччысь-зільысь да веськыд сьӧлӧма персонаж, кодлӧн эмӧсь быд спортсменлы колана качествояс», - висьталіс Вячеслав Гайзер.

